
Tunguvirkjun í Keldnalæk. Erindi vegna matsfyrirspurnar. 

Lagt fram á fundi sveitarstjórnar 12.8.2026

Húsnæðis- mannvirkja- og skipulagsstofnun (HMS) leitar umsagna umsagnaraðila vegna tilkynningar til 
ákvörðunar um matsskyldu á grundvelli 20. gr. laga um umhverfismat framkvæmda og áætlana nr. 
111/2021 vegna Tunguvirkjunar. Virkjunin telst vera í flokki B samkvæmt skilgreiningu í viðauka 1 í 
fyrrgreindum lögum og er því tilkynningaskyld til HMS, sem metur framkvæmdina á grundvelli viðmiðana 
sem lýst er í viðauka 2 í þessum sömu lögum. 

Í erindi HMS kemur fram að í umsögn um skuli koma fram eftir því sem við á, hvort umsagnaraðili telji að 
nægjanlega sé gerð grein fyrir framkvæmdinni, umhverfi hennar, umhverfisáhrifum, mótvægisaðgerðum 
og vöktun eftir því sem við eigi. Jafnframt hvort og þá hvaða atriði umsagnaraðili telji þurfa að skýra frekar 
og hvort þau kalli að hans mati á að framkvæmdin fari í umhverfismat að teknu tilliti til viðmiða í 2. viðauka 
laga um umhverfismat framkvæmda og áætlana. Jafnframt skuli í umsögn gera grein fyrir leyfum sem 
framkvæmdin er háð á starfssviði umsagnaraðila.

Afl og Orka ehf. hefur gert samning við landeiganda að Keldnalæk í Rangárþingi ytra um uppbyggingu og 
rekstur Tunguvirkjunar í landi Keldna. Í tilkynningu framkvæmdaraðila, Afls og orku ehf., til HMS kemur 
fram að félagið áformi að reisa allt að 3 MW vatnsaflsvirkjun í Keldnalæk í Rangárþingi ytra sem virkji 8 
m3/s rennsli með 40 m fallhæð. Árleg raforkuframleiðsla virkjunarinnar er áætluð um 19 GWst. 
Framkvæmdin felur m.a. í sér byggingu stíflu, stöðvarhúss, lagningu 3,5 km langs vegar og 1,4 km langrar 
aðrennslispípu. Gert er ráð fyrir 3,5 ha inntakslóni neðst í Keldnalæk og er fyrirhugað að vatni lækjarins 
verði veitt í Eystri-Rangá um 1,5 km neðan við núverandi ármót Keldnalækjar og Eystri-Rangár. Um er að 
ræða rennslisvirkjun án miðlunar og er ekki gert ráð fyrir sveiflum í vatnsborði inntakslónsins. Rennsli það 
sem er til staðar hverju sinni verði nýtt til raforkuframleiðslu og tryggt að ávallt renni vatn yfir 
inntaksmannvirkið. Farvegur Keldnalækjar neðan stíflu þorni þannig ekki upp. Reiknað sé með að bakflæði 
frá Eystri-Rangá, ásamt lekt undan stíflu og í gegnum hraunið, muni að mestu tryggja áframhaldandi 
vatnsrennsli í farvegi neðan stíflu. Framkvæmdaraðili telur framkvæmdina ekki líklega til að hafa áhrif á 
heildarástand vatnshlota eða koma í veg fyrir að þau nái umhverfismarkmiðum sínum. 

Skipulags- og umferðarnefnd tók málið fyrir á fundi sínum þann 2. júlí sl. Að aflokinni yfirferð tilkynningar 
framkvæmdaraðila til HMS vegna málsins og þau gögn sem lögð voru fram með erindinu og var niðurstaða 
nefndarinnar á þann veg að hún mæli með því að fyrirhuguð Tunguvirkjun verði háð umhverfismati 
samkvæmt lögum nr. 111/2021. Var það m.a. á þeim grunni að með hliðsjón af eðli og umfangi 
framkvæmdarinnar, viðkvæmni framkvæmdarsvæðisins og viðmiðum 2. viðauka laga nr. 111/2021 þá teldi 
nefndin ekki unnt að útiloka að framkvæmdin gæti haft í för með sér umtalsverð umhverfisáhrif. Vísaði 
nefndin jafnframt til fyrri bókunar sinnar þar sem bent hefði verið á veruleg álitamál vegna menningarminja, 
sérstakrar verndar Tungufoss og Krókahrauns, áhrifa á vatnshlot og neysluvatn, auk verndargildis lífríkis 
og fuglalífs á svæðinu. Taldi nefndin ekki hafa verið leyst  með fullnægjandi hætti úr öllum þeim álitaefnum 
sem áður höfðu verið tilgreind og vísaði sérstaklega til þess að ekki lægi fyrir endanleg afstaða 
Minjastofnunar Íslands til áhrifa framkvæmdarinnar á fornleifar og ekki lægi fyrir fullnægjandi og samræmt 
mat á áhrifum á vatnshlot og neysluvatn né skýrt valkostamat. Þá væri ósamræmi í gögnum um umfang 
framkvæmdarinnar, meðal annars varðandi stærð inntakslóns og lengd vegslóða og þær forsendur sem 
einstakar sérfræðirannsóknir byggðu á. 



Umhverfis-, hálendis og samgöngunefnd tók málið fyrir á fundi sínum þann 4. ágúst sl. Á fundinn kom 
fulltrúi frá framkvæmdaraðila til að fara yfir áherslur og áform um virkjunina. Bókaði nefndin sérstaklega 
um að mörgum spurningum hefði verið svarað frá fundi skipulags- og umferðarnefndar, en ekki lægi fyrir 
áhrifamat vegna vatnshlota. Tók meirihluti nefndarinnar undir bókun Skipulags- og umferðarnefndar frá 2. 
júlí sl. um að með hliðsjón af eðli og umfangi framkvæmdarinnar, viðkvæmni framkvæmdarsvæðisins og 
viðmiðum 2. viðauka laga nr. 111/2021 teldi nefndin ekki unnt að útiloka að framkvæmdin gæti haft í för 
með sér umtalsverð umhverfisáhrif. Meirihluti Umhverfis-, hálendis- og samgöngunefndar lagði því til við 
sveitarstjórn að Tunguvirkjun sætti umhverfismati í samræmi við lög nr. 111/2021. 

Fyrir fundi sveitarstjórnar liggja fyrir framangreindar afgreiðslur skipulags- og umhverfisnefndar og 
umhverfis-, hálendis og samgöngunefndar þess efnis að mælt sé með því að framkvæmdin sæti 
umhverfismati samkvæmt lögum nr. 111/2021. 

Af fyrirliggjandi gögnum má ráða að framkvæmdin hafi nokkuð og talsvert neikvæð áhrif á gróður á 
framkvæmdasvæðinu, m.a. góður sem hafi hátt verndargildi og sé á lista Bernarsamnings yfir vistgerðir 
sem þarfnist verndar, og náttúrulegan bakkagróður sem njóti verndar samkvæmt 62. gr. náttúruverndarlaga 
ásamt hættu á þornun lands á tilteknum svæðum. Áhrif þessi séu að hluta til óafturkræf og varanleg. 
Jafnframt má ráða af fyrirliggjandi gögnum að nokkur óvissa sé uppi um áhrif framkvæmdarinnar á fuglalíf, 
og þrátt fyrir takmarkaða stærð rasksvæðis fugla þá sé þar að finna mikilvægar tegundir í miklum þéttleika, 
bæði ábyrgðartegundir og tegundir á válista. Einnig kemur fram í gögnum málsins að framkvæmdin hafi 
mikil áhrif á menningarminjar í þeirri mynd sem hún er nú kynnt, og Minjastofnun Íslands muni þurfa að 
kalla eftir frekari hönnunargögnum og hugsanlegum rannsóknum áður en framkvæmdir geti farið fram, en 
enn er unnið að rannsóknum á minjum á svæðinu sem teljast vera einstakar og hafa hátt varðveislugildi. Í 
fyrirliggjandi gögnum kemur einnig fram að unnið sé að áhrifamati Tunguvirkjunar á vatnshlot samhliða 
vinnslu matsfyrirspurnar, en endanlegt áhrifamat muni liggja fyrir við umsóknir um virkjunar og 
framkvæmdaleyfi. Framkvæmdaraðili hafi m.a. látið Náttúrustofu Vestfjarða vinna ferskvatnsrannsóknir 
við Keldnalæk þar sem eðlis- og efnafræðilegir eiginleikar, ásamt líffræðilegum þáttum í Keldnalæk, Eystri-
Rangá og tilfallandi lækjum hafi verið metnir til að leggja mat á vistfræðilegt ástand vatnshlotanna vegna 
fyrirhugaðrar virkjunar. Í tilkynningunni kemur framframt fram að framkvæmdasvæði Tunguvirkjunar og 
áhrifasvæði hennar sé innan grunnvatnshlotanna Tungnaárhrauns (103-525-G) og Tindafjallajökuls-
Torfajökuls (103-285-G), auk straumvatnshlotanna Keldnalæks (103-525-R) og Eystri Rangá (103-713-R). 
Þessi grunnvatnshlot hafi markmið um góða magnstöðu og gott efnafræðilegt ástand og umhverfismarkmið 
straumvatnshlotanna séu mjög gott vistfræðilegt ástand og gott efnafræðilegt ástand. Framkvæmdaraðili 
metur áhrif framkvæmdarinnar á vatnshlot á heildina litið vera lítil til nokkuð neikvæð og að mestu 
staðbundin.

Sveitarfélagið tekur undir þær ábendingar sem borist hafa í umsögnum til HMS frá Heilbrigðiseftirliti 
Suðurlands, Hafrannsóknarstofnun, Náttúrufræðistofnun, Umhverfis- og orkustofnun og Rangárþingi 
eystra að því er tekur til vatnamála. 

Um Keldnalæk segir í umfjöllun framkvæmdaraðila að honum hafi verið lýst sem kaldasta lindakerfi sem 
þekkt sé og það hýsi meðal annars botnlæga bleikjustofna ásamt marflóar tegund sem sé einlend á Íslandi 
og lifi einkum í ungum, gljúpum hraunum. Keldnalækur renni um Krókahraun sem sé flokkað undir sérstaka 
vernd náttúrufyrirbæra og falli undir vernd náttúruverndarlaga nr. 60/2013. Holótt bygging hraunsins geri 
það mögulegt að neðanjarðarvatn flæði milli vatnakerfa og stuðli að vatnaskiptum og dreifingu grunnvatns 



milli yfirborðsvatna. Um Eystri-Rangá kemur fram í tilkynningunni að hún sé mikilvæg fiskveiðiá þar sem 
botnbúsvæði nýtist sem hrygningar- og uppeldissvæði fyrir lax, sjóbirting og bleikju. Ganga laxfiska nái 
upp að Tungufossi sem vegna hæðar sé náttúruleg hindrun, en ofan við hann séu einangraðir og staðbundnir 
bleikjustofnar. Niðurstöður rannsókna Náttúrustofu Vestfjarða bendi til þess að bæði grunnvatnshlotin séu 
í mjög góðu vistfræðilegu ástandi, mannlegt álag á rannsóknarsvæðinu sé lítið og að ekki séu merki um 
marktæka vistfræðilega röskun. Verndargildi Keldnalæknar fyrir vatnalífríki er mjög hátt eins og fram 
kemur í greinargerð Náttúrustofu Vestfjarða og er undirstrikað í umsögn Hafrannsóknarstofnunar. 

Fram kemur jafnframt í tilkynningu framkvæmdaraðila að fyrirhuguð framkvæmd feli í sér breytingar á 
rennsli Keldnalæknar. Áhrif á straumvatnshlot verði helst á rennslisháttum, farvegi og samfellu búsvæða 
sem geti haft staðbundin áhrif á lífríki, þar á meðal botnlíf og fiska. Breyta eigi farvegi Keldnalækjar á um 
500 metra kafla. Á þeim kafla sem fari undir lón eða breytist vegna mannvirkja séu áhrifin bein, varanleg 
og óafturkræf. Staðbundnar breytingar verði á búsvæðum og vistfræðilegum ferlum innan afmarkaðs 
svæðis í Keldnalæk sem séu að hluta varanleg vegna breytinga á búsvæðum, en takmörkuð að umfangi og 
staðsetningu. Helstu áhrif séu vegna breytinga á vatnaformfræði en unnið sé að nánara og ítarlegra 
áhrifamati vatnshlota í samræmi við Vatnaáætlun Íslands og leiðbeiningar stjórnvalda. Óvissa sé um 
umfang langtímaáhrifa á tiltekna gæðaþætti á nánasta áhrifasvæði, einkum hvað varði viðbrögð 
botndýrasamfélaga, fiska og annarra vatnalífvera við breyttu rennsli, raskaðri samfellu og breytingum á 
búsvæðum í neðsta hluta Keldnalækjar. 

Sveitarfélagið bendir á að fjalla þarf um áhrif framkvæmdarinnar á vatn í samræmi við lög um stjórn 
vatnamála nr. 36/2011 og vatnaáætlun 2022-2027. Sveitarfélagið bendir jafnframt á mikilvægi þess að 
áhrifamatið sé gert snemma í undirbúningsferli framkvæmda og það sé svo endurskoðað og uppfært í ferlinu 
eftir því sem gögn varðandi framkvæmdina verða nákvæmari og skýrari. Sveitarfélagið tekur undir með 
Umhverfis- og orkustofnun um að jákvætt sé að framkvæmdaraðili hafi látið vinna rannsóknir og hafið 
vinnu við áhrifamat vatnshlota. Sveitarfélagið tekur einnig undir ábendingu stofnunarinnar um að mögulega 
þurfi að sækja um heimild til breytinga á vatnshloti samkvæmt 18. gr. laga um stjórn vatnamála nr. 36/2011 
þar sem óvissa er um hvort framangreind straumvatnshlot nái markmiðum um gott vistfræðilegt ástand á 
rekstrartíma. Sveitarfélagið vill jafnframt taka undir með stofnuninni um mikilvægi þess að farið verði 
markvisst yfir allar raunhæfar mótvægisaðgerðir sem geti dregið úr neikvæðum áhrifum fyrirhugaðrar 
framkvæmdar á vatnshlot og vatnavistkerfi til samræmis við fyrirmæli a-liðar 2. mgr. 18. gr. laga um stjórn 
vatnamála nr. 36/2011, og að framkvæmdaraðili hafi skýrslu Hafrannsóknarstofnunar „Mótvægisaðgerðir 
sem milda áhrif vatnsaflvirkjana á ferskvatnsvistkerfi“ til hliðsjónar við þá vinnu. 

Eins og fram kemur í tilkynningu framkvæmdaraðila, ásamt umsögnum Heilbrigðiseftirlits Suðurlands og 
Rangárþings eystra, er framkvæmdasvæðið staðsett innan fjarsvæðis vatnsverndar, eða tveggja vatnsbóla, 
og hraunið innan þess gropið og hleypir vatni greiðlega í gegnum sig. Búast má þannig við að efni sem 
berist niður í berglögin skili sér greiðlega til grunnvatns, en á framkvæmdatíma er hætta á að mengun berist 
frá vinnutækjum og bílum, við áfyllingu olíu á vinnutæki, steypuvinnu og -vinnslu. Sveitarfélagið tekur 
undir með Heilbrigðiseftirlitinu um að vegna staðsetningar fyrirhugaðrar starfsemi á mikilvægum og 
viðkvæmum vatnsverndarsvæðum þá renni það stoðum undir að framkvæmdin eigi að undirgangast 
umhverfismat ásamt þörfum á áhættugreiningu vegna mögulegrar mengunar vatnsbóla áður en 
framkvæmdir hefjist. Jafnframt er tekið undir með Rangárþingi eystra um mikilvægi þess að sérstaklega sé 
hugað að vernd vatnsbóls á áhrifasvæðinu og að mengunarvörnum verði hagað þannig að ekki skapist hætta 
á áhrifum á neysluvatn eða vatnsverndarsvæði.



Í ljósi alls framangreinds telur sveitarstjórn rétt að mæla með því að fyrirhuguð framkvæmd Tunguvirkjunar 
verði háð umhverfismati samkvæmt lögum nr. 111/2021. 


